
З А П И С Н И К

Од состанок одржан во просториите на Здружение на судиите на Република Македонија на ден 02.02.2012 година

На ден 23.01.2012 година во просториите на Здружение на судиите на Република Македонија се одржа состанок на кој присуствуваа Претседателот на Здружение на судиите на Република Македонија, судија Николчо Николовски и претставници од ОБСЕ , г-дин Меритон Пајазити, г-ѓа Резарта Шутц и г-ѓа Романа Маќешиќ.
На почетокот од состанокот, г-ѓа Резарта истакна дека Организацијата за безбедност и соработка се наоѓа во процес на планирање на годишните проекти, што всушност е и причина за одржување на овој состанок. Наведе дека тие би сакале да го слушнат мислењето на Претседателот на Здружение на судиите на Република Македонија, за тоа какви проекти би можеле да се реализираат во оваа година во однос на интересите на Здружението.

Претседателот, судија Николчо Николовски, ги запозна претставниците од ОБСЕ со Предлог Програмата за работата на Здружение на судиите на Република Македонија за 2012 година. По однос на првата точка од Предлог Програмата, недостатоци и проблеми околу примената на Законот за прекршоци со вклучување на органи на управата што одлучуваат за прекршоци, судијата Николовски истакна дека е прилично актуелна поради недостатоците кои произлегуваат од примената на законот. Меѓутоа, формирана е работна група за измени и дополнувања на законот, на која судијата Николовски е Претседател, и која е веќе започната со работа. Најдоцна до месец Септември овие измени и дополнувања би требало да бидат усвоени во собраниска процедура. Претседателот наведе дека е потребно во последниот квартал од оваа година да се организира не само тркалезна маса на која ќе се дискутира на оваа тема, туку  и нешто за пошироката јавност, бидејќи треба да се прокламираат нови законски решенија.
По однос на  втората точка, преиспитување на концептот за оценка на судиите и утврдување на ориентационата норма, Претседателот наведе дека е потребно ова да биде отворено како прашање од страна на ОБСЕ пред Судскиот Совет, кој не покажува интерес за радикални промени во однос на преиспитување на концептот за оценка на судиите. Ова прашање е во корелација со третата точка од Предлог Програмата, воведување на јасно дефинирани и предвидливи норми за разрешување на судиите. Претседателот наведе дека судиите бараат повеќе степени на одговорност и дисциплински мерки, кадешто најстрогата мерка ќе биде разрешување,меѓутоа детерминирана за точно определени повреди на судската функција.
Во врска со четвртата точка, анализа и усогласување на казнената политика при изрекување на кривични и прекршочни санкции од страна на судовите на Р.М., судијата Николовски истакна дека е потребно да се направи анализа на казнената политика, за да се утврди дали за исти кривични дела судиите изрекуваат исти кривични санкции. За таа цел, тој предложи да во иднина се формира работна група составена од судии, кои ќе бидат материјално стимулирани за извршената работа.
Г-ѓа Резарта Шутц, наведе дека ОБСЕ се заинтересирани за овој предлог, бидејќи би било корисно и за обвинителите. Таа побара мислење од судијата доколку се формира таква работна група, дали би била составена од судии и јавни обвинители, или пак, само од судии.
Претседателот, судија Николовски, на ова одговори дека неговото мислење е таа работна група да биде составена само од судии, бидејќи јавни обвинители не можат да работат на судска пракса.
По однос на петтата точка од Предлог Програмата за работа на здружението, Претседателот ја истакна потребата од поширока публикација  во однос на правното средство “судење во разумен рок“, преку организација на тркалезни маси кои би се одржале во текот на оваа година.
По однос на шестата точка, можност за завршување на проектот за обуките на судиите во делот на парнична постапка и издавање на прирачник, судијата Николовски, даде на знаење дека овој проект е работен во соработка со USAID. Бидејќи последната фаза од проектот, што всушност е издавање на прирачник, сеуште не е завршена, нагласи дека доколку USAID не бидат во можност да го реализираат тоа, тогаш Здружението на судии би се обратило до OBSE за печатење и издавање на прирачникот.

Во врска со седмата точка, воведување  на ново правно средство “уставна тужба”, Претседателот наведе дека е важно воведување на истата, бидејќи многу почесто се случува повреда на членот 6 од Европската Конвенција за заштита на човекови права.  Во Република Македонија не постои закон за Уставен суд, ова би значело уредување на работата на Уставниот Суд со закон, односно донесување на Закон за Уставен Суд, при што би се следел примерот од Република Хрватска и Република Србија. Тој, исто така, предложи посета на земјите од централна и југоисточна Европа, заради запознавање со ова правно средство кое во тие земји е веќе инплементирано.
По однос на осмата точка,  потреба од квалитетни закони, судијата Николовски истакна дека треба да се имаат во предвид мислењата  и искуствата на судиите, како и донесување на поедноставни и појасни закони. Организирање на тркалезна маса заедно со Министерството за Правда, го наведе како добра опција, на која сите заедно би дискутирале на оваа тематика.

Препознавање и зајакнување на капацитетите за примена на медијација во решавање на споровите, како деветта точка од програмата, Претседателот ја наведе како точка за која е потребна соработка помеѓу судиите и медијаторите. Во таа смисла, тој ја нагласи потребата од меѓусебната комуникација за да се утврди која е причината за релативното неприфаќање на овој институт.

Декриминализација на кривичното дело клевета, како десетта точка од Предлог Програмата, Претседателот ја наведе исто така како актуелна, за која што е потребно остварување на заедничка средба помеѓу судиите и новинарите. Тој истакна дека доколку се почне да се работи на оваа тематика, потребно е пред се’ да се направи анализа (на предметите кои се моментално пред судовите, кои се веќе завршени предмети, во колку случаи постапката е завршена постапката со ослободителна пресуда) за да може да се оствари средба со целосна документација.
По однос на единаесеттата точка, анализа на системот на плати на судиите, Претседателот истакна дека без правилна распределба на системот нема вистинска независност и вистинска мотивација за работа на судиите. Честа забелешка од страна на судиите е диспропорцијата помеѓу платите на судиите од Вишиот Управен суд како жалбен суд наспроти платите на апелационите судови, исто како жалбени судови, како и Управниот суд како првостепен суд наспроти основните судови, исто како првостепени судови. Тој нагласи дека предлог на самите судии е судовите со проширена надлежност во платите да бидат изедначени со Управниот суд, додека пак, апелационите судови да бидат изедначени со Виш Управен суд. Поради ова, потребно е Законот за плати на судии да биде корегиран.
Во врска со тринаесеттата точка, транспарентност на судовите преку афирмација на канцелариите на судовите за односи со јавност, Претседателот нагласи дека Здружението на судии постојано ја истакнува потребата од постоење и функционирање на канцеларии за односи со јавност.

Претседателот ја истакна потребата од стручна помош од OBSE за изработка на прашалник на тема “довербата на граѓаните во судството”, кој ќе биде објавен на web страната на Здружение на судии на Република Македонија. Прашалникот би бил во форма на анкета која ќе биде спроведена преку прашања до граѓаните, објавени на интернет страната на здружението, со претходно соодветно рекламно известување за постоење на истата.
Г-ѓа Резарта Шутц, зборувајќи на истата тема, интернет страната на здружението, побара мислење од Претседателот за тоа дали во иднина со приближување на web страната и до судиите, и до граѓаните, судиите би комуницирале меѓусебно преку форумот на интернет страната, давајќи свои мислења и идеи.
На ова, Претседателот одговори дека всушност афирмацијата на интернет страната ја има таа цел да се остваруваат неформални дискусии помеѓу судиите кои ќе можат слободно да го дадат своето мислење.
На крајот од состанокот, се донесе заклучок за остварување повторна средба до крајот на месец Февруари, како би можеле идните  конкретни активности да бидат прецизирани заради нивно реализирање.
Скопје, 02.02.2012 година.                                                                           






